1 Macabeo Introduksyon

Matapos ang panahon nina Esdras at Ne​​​hemias, tatlong dantaong nabuhay sa pina​​ka​gilid ng kasaysayan ang probinsya ng mga Judio sa pinaka​dulong hangganan ng im​peryo ng Persia. Itinalaga ng mga mas ma​si​ga​sig ang kanilang sarili sa pagne​negosyo, at iniwan ang kanilang bayan para manirahan sa lahat ng sentrong siyudad sa palibot ng Dagat Mediterraneo. Pero san​dantaon pag​​ka​tapos ni Nehemias, sa taong 333 bago kay Kristo, nagsi​mulang mag​libot si Alejandrong Dakila sa mga bayan sa Gitnang Silangan, nilulupig ang lahat ng kalabang huk​bo at ibina​bagsak ang mga hari. At ga​yong tatlumpung taong gulang siya nang mamatay, ang kanyang mga tagumpay ang nagbukas ng daan para sa kulturang Griyego na may hanga​ring umunlad, may tiwala sa kakayahan ng tao at mas bukas na diwang nalalampa​san ang makasariling nasyona​lismo.

Pinaghati-hatian ng mga heneral ni Alejandro ang malawak niyang imperyo. Maunawain ang mga Tolomeong nagha​hari sa Ehipto at Palestina kaya hindi nila ginulo ang mga Judio nang dahil sa kanilang relihiyon at mga kaugalian. Pero nang malupig ng mga Antioko ng Siria ang mga Ehip​siyo sa taong 197 at maagaw ang Palestina, mara​has nilang ipinagpilitan ang kanilang paga​nong relihiyon sa mga Judio. 

Ang malupit na pag-uusig ang siyang naging sanhi ng pag-aalsa ng mga Judio na pinamunuan ng angkan ng mga Macabeo. Kinikilalang isa sa pinakamagaling na mga libro ng matandang kasaysayan ang Unang Aklat ng Mga Macabeo. Isinasalaysay nito sa atin ang mga pangyayari sa digmaan at mga kabayanihan ng limang magkakapatid na Macabeo mula sa taong 170 hanggang 130 bago kay Kristo.

Digmaang Banal, Digmaan ng Pagpapalaya

Ipinakikita sa atin ng libro ng mga Maca​beo ang isang bayang naghahangad mabuhay ngunit mas pinahalagahan nila ang pana​nam​palataya kaysa sariling buhay. Kung kailan nakasanayan na ng lahat ang buhay na walang problema, saka naman dumating ang pag-uusig. Marami ang kumbinsido na wala silang anumang magagawa laban sa isang napakalakas na kapangyarihan, at napakahirap makipagsapalaran. Pero nagpapalitaw ang Espiritu ng Diyos ng mga bagong bayani, at salamat sa kanila’t nababawi ng bayan ang dangal nito, at naipaglalaban ang mga karapatang saligan ng pagkatao at ng pag​​​​sam​palataya.

Nakita ng sambayanang Judio na nag-iisa sila laban sa mga umaapi sa kanila, at hindi sila gaanong natulungan ng mga kakampi nilang Romano. Kaya sa sarili nilang lakas sila umasa, at tinulungan naman sila ng Diyos.

Ang mga pakikidigma ng mga Macabeo ay halimbawa ng mga digmaang banal na puno ng kabayanihan at katatagan, at ng pagsaklolo ng Diyos. Pero ipinakikita rin nito na hindi kayang lutasin ng banal na digmaan ang lahat. Bunga ng pagkasangkot sa mga problemang militar, at mula rito’y sa pamumulitika, ang mga inapo ng mga Macabeo ay agad na naging mater​yalista hanggang sila’y maging isang partido at mga pinunong walang pananampalataya ni moralidad.

1 Macabeo komentaryo

• 1.1  Ang unang talata ay buod ng kasay​sayan mula kay Alejandro hanggang kay Antioko Epifanes na hari ng Siria. Pansinin ang bahaging 1:11-15 na nagbibigay-diin sa simula ng krisis pangmoralidad sa Juda.

Dalawang bagay ang mapagkikilanlan sa kabi​hasnang Griyego ng mga Sirio:

–
Ang sining at ang pagdami ng mga estatwa na kahit na gaano kaganda ay ginagamit naman sa paga​nong pagsamba.

–
Ang edukasyong pisikal: mga istadyum, isports, mga languyan. Hubo’t hubad ang mga manlalaro, na isang eskandalo para sa mga Judio. Ipinapaliwanag nito kung bakit ​ka​i​​la​​​​​ngang ibalik sa mga nahihiyang makita bilang Judio ang supot ng balat na tinuli sa kanila, sa pamamagitan ng isang operasyon. 

• 41.  Dalawang aspeto ng krisis ang inila​lahad ng kabanatang ito:

1) Krisis pangmoralidad. Isang mas maunlad pero paganong sibilisasyon ang nakakaharap ng mga Judio. Maaari kayang pakibagayan o pakinabangan ang kul​tu​rang ito nang hindi tina​tali​kuran ang pananam​palataya?

Pagbabayaran ng mga Judio sa panahong iyon ang pagkakamaling ginawa nila sa pag​hiwalay sa pag-unlad ng kultura ng mga karatig-bansa nila. Tatlong dantaon nilang binibigyang-diin na sa Diyos mismo galing ang lahat ng batas at mga kaugalian ng Israel, at hindi puwedeng baguhin ang mga ito. Kaya sa pag​dating ng ma​kabagong daloy ng pana​hon, nagkakrisis sa konsiyensya ang mga may pinakabukas na isipan sa kanila: puwede kaya ni​lang palitan ang mga kaugalian nang hindi nagtataksil sa Diyos? Pero napakahirap maging bukas sa kabihasnang Griyego nang hindi nagiging rebelde sa pana​nampalataya. Kaya hindi lamang pi​nalitan ng mga may gustong ma​ging mo​derno ang istilo ng kanilang pamumuhay kundi tina​likuran din nila ang kanilang relihiyon. Isipin natin ang nang​yayari sa ating pa​nahon ngayon sa pagka-dis​kubre ng mga kabataang nag-aral sa napaka​kon​ser​batibong mga eskwela o parokya ang mga rebolus​yonaryong agos ng kaisipan na nagbibigay-sigasig sa kanila.

2) At kasunod naman ang organisadong pag-uusig. Gusto ng makapangyarihang mga hari na pag-isahin ang lahat ng grupo sa kanilang imperyo. Sinasabi nilang nakapagwawatak-watak daw ang relihiyon. At isa pa’y mapa​nga​nib para sa kanila ang konsiyensya ng mga taong malaya. Kaya na​kikipaglaban ang mga hari sa mga naghahangad maglingkod sa Diyos at su​munod sa kanilang konsiyensiya.

Nag-aalala ang bayan:“Hanggang kailan nila matitiis ang pagsabotahe at panloloko sa kanilang mga ga​waing panrelihiyon?”

Binabanggit sa 1:54 ang “kasuklam-suklam na diyus-diyusan ng mga mananakop,” na binabanggit din sa Daniel 9:27. Ganito ang tawag nila sa isang altar na pagano na itinayo sa ma​tandang altar ng Templo. Bibigyan ni Jesus ng bagong kahulugan ang eks​pres​yong ito sa Mc 13:14.

• 2.1 Sa digmaang nasa ilalim ng pamu​muno ng angkan ng mga Macabeo o ng mga anak ni Matatias matutuon ang buong libro. Narito ang salaysay sa pag​​hihimagsik ni Mata​tias, ang paring biglang naging lider ng mga inaapi.

Ako, ang aking mga anak at mga kapatid, mananatili kaming tapat sa Tipan. Kapwa relihiyoso at makabayan ang kanilang dahilan. Ipina​ki​kipagsapalaran ni Matatias ang lahat laban sa dikta​dura.

Muling ipinakikita ng Diyos ang kanyang kabutihang-loob sa kanyang bayan sa pagpa​pali​taw niya ng kinakailangang pinuno, isang taong tulad ni Moises na lubos na kakampi sa kanyang bayan gayong na​paka​dali sana para sa kanya na mapalapit sa mga nasa kapang​yari​han.

• 29. Dalawang magkasalungat na saloobin ng suma​sampalataya ang makikita sa tekstong ito.

Ang ilan ay nagpapasya lamang base sa Batas ng Diyos, o ayon sa interpretasyon sa Batas ng Araw ng Pahinga: bawal ang makipaglaban sa araw na iyon na nakatalaga para sa Diyos. At buong kabayanihan nilang pinababayaan na sila’y patayin.

Ginagamit naman ng iba ang kanilang isip at kon​siyensya, at ipinapasyang ipagtanggol ang sa​rili.

Walang sinumang hinuhusgahan ang libro. Ngunit maliwanag na ipinakikita rito na hindi puwedeng kumi​los ang mga sumasampalataya sa pamamagitan lamang ng pagtingin sa mga libro o sa nakaraan. Lagi tayong mahaharap sa mga bagong sitwasyon na na​nga​ngailangan ng bagong repleksyon: “Hindi ang tao ang ginawa para sa Araw ng Pahinga” (Mc 2:27).

Sa berso 42, matutunghayan natin ang tung​kol sa mga Asideo. Bago pa nagsimula ang pag​hi​​himagsik ni Matatias, may ganito nang kilusan para sa espirituwal na pagbabago na siyang panggaga​lingan ng mga Pariseo at mga Esenio. Sumama ang mga Asideo sa kanya, pero humiwalay rin nang mapasangkot sa pulitika ang mga anak ni Matatias, ang mga Macabeo.

• 3.1 Pagkamatay ni Matatias, ang kanyang anak na si Judas ang siyang namuno sa paghihimagsik.

Tatlong dantaong sa mga gawaing pansamba la​mang nakapokus ang atensyon ng mga sumasam​palataya. Mga pari at mga Levita ang lumilitaw na tanging huwaran ng pananam​palataya. Ngayon, may pagbabago dala ng mga pangyayari. Agad na nililingon ng bayang Judio ang panahon ng mga Hukom o ni David. Para sa marami sa kanila, ang nakikipaglabang may hawak na sandata at ipina​kikipagsapalaran ang buhay para palayain ang kanyang bayan ang siyang huwaran ng sumasampalataya.

Ang brutal na pag-uusig ang naghatid sa kanila hanggang sa ang pag-iwas na lumaban ay ma​nga​​hulugan ng pagwawaksi sa lahat ng nag​paging-iba sa bayang Judio sa lahat.

Sa harap ng di-pantay na labanan, inilalahad sa atin ang pagpapahayag ng pananampalataya ni Judas: mapagtatagumpay ng Diyos ang iilan laban sa napaka​rami. Ganito rin ang sinabi ni David nang harapin niya si Goliat (1 S 14:6 at 17:47).

• 10. Maraming beses na binibigyang-diin ng mga libro ng Mga Macabeo na nakipaglaban ang mga Judio, higit sa lahat, para ipagtanggol ang kanilang Banal na Lugar. Ang templong ito ang simbolo ng kabuuan ng Batas, o ng kabuuan ng kanilang relihiyon. 

Kailangang ipaglaban ng lahat ang mga bagay na nagbibigay-kabuluhan sa kanilang buhay, na kung hindi natin maiingatan ay mawawalang-saysay ang magkaroon ng magandang kina​bu​kasan. Para sa mga Judio ng panahong iyon, para na ring itinakwil nila ang kanilang pa​na​nampalataya sa oras na talikuran nila ang kani​lang mga kaugalian at pag​samba, dahil sa kanila lamang ipinagkatiwala ang mga pangako ng Diyos. Gayong ang Templo mismo ay mga bato at kahoy lamang at may ilang mamahaling metal, hindi nila ito maaaring iwan na hindi nawawala ang kanilang dangal bilang mga tao at ang kanilang bokasyon bilang mga sumasampalataya.

Walang gaanong ikinaiba ang mga Macabeo sa mga nangangahas sa ngayon na ipaalala ang mga kara​patan ng mga dukha at hingin ang pagkilos ng lahat sa mga kasalukuyang lipunang itinatag sa pang-aapi. Inaaresto sila, tinotortyur, at namamatay para humingi ng pagbabagong pulitikal. Ngunit sa pamamagitan nito, naipag​tatanggol nila ang kanilang pananam​palataya. Sapagkat kung magwa​walang-kibo sila, ma​wa​wala ang kanilang dangal bilang tao at kanilang itatakwil ang espiritu ng katarungan at kalayaan (Gal 5:11-12).

• 4.1 Ipinadala nila laban kay Judas ang isang koronel, si Apolonio. Pinatay ni Judas ang koronel. Isang heneral naman ang kanilang ipi​nadala, si Seron: at natalo rin ni Judas ang heneral. At ngayo’y isang malaking hukbong may dalawang heneral ang ipina​dadala ni Antioko laban sa mga Judio. Panalo si Judas sa Emaus.

Kapansin-pansin ang saloobin ni Judas at ang kanyang sinabi: Matapat ang Diyos.
Tatlong dantaong itinuro sa mga Judio na ang kani​lang kasaysayan ay isang serye ng kahanga-hangang pamamagitan ng Diyos (tingnan ang mga libro ng Mga Kronika). Labis nilang bini​bigyang-diin ang pagtulong ng Diyos kayat parang bale-wala ang kabayanihan ng tao. Alam ni Judas na kailangan siyang kumilos na di naghihintay ng milagro o pag​bubunyag. Pagka​tapos magtagumpay, saka lamang malalaman ng lahat na ang Diyos pala ang nagligtas sa kanila. Isang kasinungalingan ang humingi ng kapaya​paan, pagkain at katarungan sa Diyos nang hindi naman inaalis ang mga istruktura ng pang-aapi.

• 36. Bunga ng mga tagumpay ni Judas, pinir​mahan ni Antioko Epifanes IV ang isang kasunduan na nagbibigay ng awtonomiya sa probinsya ng mga Judio (Abril ng taong164 bago kay Kristo). Nagtagumpay ang mga Judio at una nilang inasikaso ang paglilinis ng Templo na nilapastangan ng mga pagano (Disyembre ng taong 164).

Alam ng mga Judio na hindi sila katulad ng ibang mga bayan. Ang Diyos mismo ang nag​papasya ng kina​bukasan. Sa anumang pagka​kataon, ang pinaka​kailangan lamang ang nilulutas nila habang hinihintay ang isang propeta na magtuturo sa dapat nilang gawin. Ganito ang makikita natin sa bersikulo 46. Pero parang ba​lig​tad ang sitwasyon. May mga propeta noon saman​talang ayaw naman silang pakinggan ng mga Israelita. At ngayong wala nang mga propeta ay saka nila gustong makarinig ng mensahe. Hindi na nga magka​karoon pa ng mga propeta hanggang kay Juan Bautista.

• 5.1 Mabigat ang loob na tinanggap ng mga he​neral na taga-Siria ang kasunduang nilagdaan ng hari. Itinaguyod nila ang pag-uusig laban sa mga Judiong nasa karatig na mga teritoryo, na kung minsa’y  napakalalaking  grupo. Kayat sini​mulan ni Judas  na  iligtas  ang  kanyang mga kababa​yang nasa panganib at ibalik sila sa probinsya ng Judea.

• 55. Patuloy ang digmaan sa mga tagum​pay at mga pagkalupig. Binibigyang-diin dito ng Biblia kung bakit nabaligtad ang pangyayari: personal na inte​res lamang ang hangad ng ma​rami sa mga pinuno.

• 6.1 Inilalahad ng Biblia ang wakas ni An​tioko Epifanes bilang halimbawa ng kamatayan ng mga nang-uusig. Ibang salaysay naman ang matutungha​yan natin sa 2 Mac 9.

• 32. Muling sinalakay ang Palestina at sa labanan sa Bet-zacarias, napilitang umurong mula sa mga kaaway ang hukbo ni Judas na bale-wala kung ikukum​para sa hukbo ng hari. Pero pagkaraan ng dalawang taon, makikipag​ka​sundo ang hari at pagtitiba​yin nito ang kala​yaang panrelihiyon ng mga Judio.

• 55. Sa kauna-unahang pagkakataon, biglang-biglang tumigil ang labanan, at kinilala ang karapatan ng mga Judio na ipagpatuloy ang kanilang relihiyon (b. 59). Ang pakikipaglaban ng iilang bayani ang naghatid ng unang bungang ito at bumago sa kasaysayan ng bayang Judio.

• 8.1 Iginiit ng mga propeta na dahil ang bayang Judio ang bayan ng Diyos, kailangang sa Diyos sila manalig at huwag maghanap ng tulong sa iba. Kawalan ng pananalig sa Diyos ang makipagtipan sa mga bayang pagano. May ibang pagkaunawa si Judas kayat hangad niyang makipagtipan sa mga Romano.

Sa isang dako, nagkaroon ng malaking pag-asa ang mga Judio dahil sa mga unang tagum​pay. Mula pa sa panahon ng pagkatapon, hindi pa kailanman nabawi ng mga Judio ang kanilang awtonomiya, ngunit para kay Judas at sa kan​yang mga kasamahan, dumating na ang oras para itayong muli ang dating kaharian nina So​lomon at David. 

Sa kabilang dako naman, hinahangaan ni Judas ang organisasyon at kapangyarihan ng mga Roma​no, at naniniwala siyang pabor sa muling pagtatayo ng kaha​rian ni David ang kani​lang proteksyon.

Pero tama nga ang mga propeta: hindi dapat umasa sa mayayaman at makapangyarihan ang mga nag​haha​nap sa Kaharian ng Diyos at sa ka​​ta​rungan. Ang mga Romanong labis na hina​ha​ngaan ni Judas ay ma​giging mga kaaway niya. At pagkalipas ng dalawang dantaon, wawasakin nila ang bansang Judio sa panahon ni Jesus.

• 9.1 Narito ngayon ang madamdaming salaysay ng kamatayan ni Judas. Namatay siya sa ningning ng kanyang pananampalataya at kabayanihan, gaya ng maraming “umaasa sa muling pagtatayo sa Is​rael” at namatay siya alang-alang sa pag-asang ito.

Makikita nating grasya ng Diyos sa kanya ang maaga niyang pagkamatay. Ang daang kanyang sinimulan da​hil sa pananampalataya ay magtatapos para sa kan​​yang mga inapo sa mga pagsang-ayon at kabu​lu​kang madalas na kasama sa ka​pang​yarihang pulitikal. 

• 23. Kailangang tumakas pa-disyerto kasama ng kanyang kalahi si Yonatan na siyang hinirang na ka​halili ng kanyang kapatid na si Judas. Pinaalis niya ang kanyang kapatid na si Juan taglay ang bagahe para dalhin ito sa isang ligtas na lugar sa kabilang ibayo ng Jordan. At doo’y tinambangan sila. Kaya tumawid si Yona​tan sa kabilang ibayo ng Jordan para maghi​ganti. Sa kanyang pagbabalik, sinundan pala siya ni Bakides at ng hukbo nito, at ngayo’y nakaharang sa daan nila patungo sa ilog. Ngunit nakalampas sila sa mga ka​a​way at luma​ngoy patawid.

• 10.15 Sa harap ni Alejandro, si Yonatan ang kinatawan ng mga Judio, pero ano ang kanyang titulo? Hindi na nagkaroon pa ng hari ang mga Judio pag​katapos ng Pagkatapon, at isa pa’y hindi nila kiki​lalaning hari ang sinumang hindi inapo ni David. Mula sa pa​nahon nina Esdras at Nehemias, ang mga pari na ang namuno sa pa​mayanang Judio, kaya si Yonatan ay kaila​ngang maging Punong-pari, at upang siya ang maging kinatawan ng kan​yang bayan, tatang​gapin niya kay Alejandro ang tungkuling ito. Naging sanhi ito ng isang krisis pang​moralidad para sa mga Judio dahil walang puwe​deng hu​mirang sa kanyang sarili bilang Punong-pari, kundi ayon sa karapatan ng angkan (ting​nan ang Lev 8). 

Nagbunga ng paghiwalay ng mas relihiyosong mga Judio ang paghirang na ito kay Yonatan. Marami ang sumalungat sa kanya, kabilang na rito ang mga Asideo (7:13) na magiging partido ng mga Pariseo.

• 59. Lalong nasasangkot si Yonatan sa pulitika, at hindi itinatago ng kabanatang ito ang lahat ng ka​rumihan ng pulitika na karaniwang nagaganap at gi​na​gawa. Kaya napatutunayan ang binigyang-pansin natin hinggil kay Judas (9:1): lumipas na ang panahon ng muling pag​tatayo sa kaharian ng Diyos na magiging isang bansa sa piling ng mga bansa. 

Misyon ng mga Kristiyano ang lumahok sa pulitika bilang pampaalsa sa masa, sa kabila ng mga tukso at pagkakamaling lagi nilang maka​kaharap sa maraming taong walang konsi​yensya. Ngunit kailangang maging maingat ang Iglesya na huwag magbalik sa dating pag​hanap ng tagumpay sa pa​ki​​kipag​kasundo sa mga pu​wersang may kinakam​pihan​. Hindi dapat ipag​ka​mali ang likas na misyon ng Iglesya sa anumang prog​ramang pulitikal. At isa pa’y hindi pinaghahati-hati ng Iglesya ang mga tao bilang mabuti at masama, kakampi o kala​​ban, ayon sa kanilang posisyon sa pakikibaka sa lipunan.

• 12.42 Pagkamatay ni Judas at ng dalawa niyang kapatid, si Yonatan naman ang mama​matay sa digmaan para sa kalayaan. Hahalili sa kanya si Si​mon na nag-iisa na lamang sa mga magkakapatid. 

Ipinagpapatuloy ng libro ang salaysay ng gob​yerno ni Simon at ang kanyang mga gawa hang​gang sa patayin siya sa taong 134 bago kay Kristo. 

Magtatagumpay si Simon sa kanyang mga paki​ki​pagdigma. Alam niya kung paano gamitin para sa sari​ling kapakinabangan ang kom​pi​tensya ng mara​ming hari na pinaglalabanan ang trono ng kaharian ng Persia. Ang kanyang mga tagumpay at ang kapa​ya​paang nakamit niya ang magpapalamig sa sigasig para sa pananam​pala​taya na siyang na​ging simula ng dig​maan para sa kalayaan. Si Simong tagapag​palaya ay ma​giging Simong diktador sa katapusan ng isang prose​song napakadalas maulit sa kasaysayan. Ting​nan hinggil dito: 14:41-47; 15:23.

Pagkaraan ng sandantaon at kalahati, sa pag​dating ni Jesus, ang mga inapo na ni Simon ang magiging mga punong pari. Ang mga ito ang pina​kamater​ya​lis​tang grupo sa mga Judio (ang partido ng mga Sadu​ceo). Isa sa kanila si Caifas na naghatol ng kamatayan kay Jesus.

Bigyang-pansin ang pahapyaw na nabanggit sa 13:41-42 at sa 15:3. Pagkaraan ng apat na dantaon ng kawalang-kalayaan, ang mga Judio ay magiging isang bansa uli.

Ipinaliliwanag ng bago at masayang kara​na​sang ito kung bakit pagkatapos ng sandaan taon at kalahati sa panahon ni Jesus, hindi nila mata​galan ang dominas​yon ng imperyong Romano.
